DIE GRENSE VAN GEREFORMEERDE TEOLOGIE

Presies vyftig jaar gelede het die vermaarde Duitse sosioloog Helmut Schelsky ’n merkwaardige artikel geskryf oor die vraag: Ist die Dauerreflexion institutionalisierbar?  Hy skryf dit vanuit die waarneming dat daar toe reeds oor alles gereflekteer is en niks meer vanselfsprekend vasgestaan het nie. 
Die tyd is verby, sê hy, dat net een van twee teenoorstaande waarhede heeltemal reg is en die ander totaal verkeerd. Daar het ’n nuwe, meer subjektiewe sosiale bewussyn ontstaan en so ook ’n nuwe spiritualiteit. Vandaar die vraag: kan hierdie reflekterende spiritualiteit hoegenaamd gestalte vind binne die ruimte van ’n bepaalde kerk of geloofsgemeenskap?

Wesenlik is dit dieselfde vraag waarmee ons vandag te doen het te midde van die postmodernistiese waarheidsbeskouing waar groot klem gelê word op die subjektiwiteit en relatiwiteit van alle waarheidsaansprake. 
Wat het dan nou geword van die christelike en bepaald gereformeerde waarhede waaraan ons vashou? Is alles nou op losse skroewe?  Mag jy ook as gereformeerde teoloog maar alles bedink en verkondig wat vir jou wetenskaplike waarheid is? Of is daar so-iets as grense waarbinne die gereformeerde teoloog moet beweeg, selfs absolute grense wat hy/sy nie mag oorskry nie?

Ons gereformeerde identiteit word dikwels baie direk verbind aan dit wat leerstellig vasgelê is in ons belydenisskrifte. Daarby is die onmiddellike vraag hoe absoluut die waarhede van die belydenisskrifte opgeneem moet word. Oos-Transvaal se Familiereëls verklaar die gesag van die belydenisskrifte as volg:

Die belydenisskrifte is historiese dokumente wat op meer as een manier die merktekens van die tyd waarin hulle ontstaan het, vertoon. As kontekstuele geskrifte lê hulle aktualiteit daaarin dat hulle die spesifieke interpretasie van die evangelie vir mense in ’n bepaalde konteks weerspieël. Maar belydenisskrifte het nie net aktualiteit nie. Hulle vertoon ook ’n kontinuïteit met die geloof van die kerk van alle eeue en plekke. Die wisselende konteks speel dus wel ’n rol en moet by die hantering van die belydenisskrifte in ag geneem word, maar die blywende algemene, ongetwyfelde christelike geloof wat daarin tot uitdrukking kom, staan steeds in ’n veranderde konteks vas.

Die gereformeerde belydenisskrifte moet dus wel gesien word as bepaalde grense wat vir ons getrek is. Terselfdertyd staan dit tog nie op dieselfde vlak as die Skrif nie. Dit is besluite van kerkvergaderings wat in ’n bepaalde tyd en konteks tot stand gekom het as ’n interpretasie van die Skrif. Daarom kan dit nog altyd weer onder die vergrootglas geplaas word en (in beginsel) selfs verander word.

Voorts sou met goeie reg aangevoer kon word dat daar te midde van alles wat in die belydenis opgeneem is, bepaalde waarhede as kernwaarhede onderskei kan word. Dit is ononderhandelbare sake waaroor ons dit as gereformeerdes op grond van die Skrif saam met die hele christelike teologie eens is. Hier sou mens pertinent kon stel:

· God se soewereine heerskap oor alles
· God se onbegrensde liefde en genade

· Jesus se kruisdood tot volkome versoening vir al ons sonde
· Die liggaamlike opstanding van Jesus
· Die vernuwende werking van die Heilige Gees
· Die troos van ’n  ewige toekoms by die Here.

Konkreet beteken dit dan dat gereformeerde teoloë (leraars en hoogleraars) hierdie ononderhandelbare geloofswaarhede nooit met ’n goeie gewete in die openbaar mag betwyfel nie – wat natuurlik iets anders is as voortgaande pastorale gesprek met mense wat in hulle persoonlike lewe sukkel om te glo. Sulke mense moet met groot liefde begelei word.

Wat betref ons belydenisskrifte, moet mens dalk ook waag om te vra in watter mate ons gereformeerde identiteit vandag nog hierdeur gevoed word. Hoewel hierdie belydenisse beslis die gereformeerde tradisie gevorm het, speel hulle kennelik nie meer ’n belangrike rol in die konkrete lewe van ons kerk nie. Min lidmate weet hoegenaamd wat daarin staan. Trouens, Adrio König wys daarop dat geskrewe belydenisse by ander geloofstradisies nooit ’n groot rol gespeel het nie. Hulle is eerder aan mekaar verbind deur ’n gemeenskaplike spiritualiteit en ongeskrewe geloofsoortuigings.

As Piet Naude ons gereformeerde identiteit beskryf, maak hy gewag van die vier solas (sola Scriptura, solus Christus, sola gratia en sole fide) naas prediking as getroue Skrifuitleg, die Verbondsperspektief en God se heerskappy oor die ganse skepping. 

In die verslag oor gereformeerde identiteit voor die Algemene Sinode van 2007 word coram Deo in die sentrum geplaas en vandaar lyne getrek na die Skrif, genade, geloof, kerk, liturgie, Koninkryk ens.

Uiteindelik mag dit ook goed wees om te vra of ons identiteit inderdaad opgesluit lê in dit wat ons sê dat ons glo (bely) en of ons eerder dit is wat ons na buite uitdra (kommunikeer). Ons mag wel ’n bepaalde selfbeeld hê, maar hoe neem die wêreld ons waar?!
Terug na Helmut Schelsky. Hy het tot die konklusie gekom dat daar inderdaad plek is vir voortdurende refleksie (Dauerreflexion) binne die geloofsgemeenskap. Volgens hom sal sulke kerke egter nie selfversekerde, triomfalistiese kerke wees nie. Hulle sal eerder die kenmerke dra van Jesus se kenosis. Hulle sal menslike kerke wees, kerke waar geloofsworsteling plaasvind en mense nooit roem in hulle eie sekerheid nie.

